
Hægt hefur á launahækkunum – fjöldi 
kjarasamninga að losna 

Launavísitalan hækkaði um 3,2% milli apríl og maí 

og alls hefur launavísitalan hækkað um 7,8% frá maí 

2016. Sífellt hefur hægt á hækkunartaktinum frá 

aprílmánuði í fyrra, þegar árshækkunin náði  

hámarki í 13,4%. Hækkun launavísitölunnar er 

óvenju mikil nú og er meginástæðan 4,5% 

samningsbundin áfangahækkun á almenna 

vinnumarkaðnum þann 1. maí. Kaupmáttur launa 

jókst því um 3% í maí og var 7,5% meiri þá en fyrir 

ári síðan.  

Kaupmátturinn í sögulegu hámarki 

Vísitala kaupmáttar launa náði hámarki á árinu 

2007 eftir stöðuga hækkun frá árinu 1994. Á milli 

áranna 2007 og 2010 minnkaði kaupmáttur launa 

um rúmlega 11% en hefur aukist stöðugt síðan, 

sérstaklega síðustu 3 ár. Kaupmáttarvísitalan fór 

hæst í ágúst 2008 og náði þeirri stöðu aftur í 

nóvember 2014. Frá nóvember 2014 fram til maí 

2017 hefur kaupmátturinn aukist um tæp 19% og er 

nú hærri en nokkru sinni. 

Launaþróun einstakra hópa 

Upplýsingar um launaþróun innan einstakra hópa á 

vinnumarkaðnum koma mun seinna en 

launavísitalan fyrir heildina. Nú eru t.d. nýkomnar  

tölur um hópa í mars. Það þýðir að hægt er að gera 

samanburði við 1. ársfjórðung 2017. Launavísitalan í 

heild hækkaði um 0,8% milli 4. ársfjórðungs 2016 

og 1. ársfjórðungs 2017. Hækkunin á milli 1. 

árfjórðungs 2016 og 2017 var 6,4%. 

Almenni og opinberi vinnumarkaðurinn 

Laun á almenna markaðnum hækkuðu um 0,7% á 

milli 4. ársfjórðungs 2016 og þess fyrsta 2017. Á 

sama tíma hækkuðu laun á opinbera markaðnum 

um 1,3%, 0,6% hjá starfsmönnum ríkisins og 2% hjá 

starfsmönnum sveitarfélaga. Sé litið á þróunina frá 

1. ársfjórðungi er myndin svipuð. Hækkunin á 

almenna markaðnum var 6% og 8,4% á þeim 

opinbera, þar af 8,6% hjá ríkisstarfsmönnum og 

8,2% hjá starfsfólki sveitarfélaga. Að hækkunin á 

almenna markaðnum sé lægri en á þeim opinbera 

þarf ekki að koma á óvart þar sem þar var um mikla  

kjarasamningsbundna hækkun að ræða í upphafi 

ársins 2016 og sú næsta kom ekki fyrr en 1. maí 

2017. 

Launahækkanir starfsstétta 

Hækkun einstakra starfsstétta á milli samliggjandi 

ársfjórðunga er á bilinu 0,5-1%. Hækkun alls 

markaðarins um 0,8% liggur þar á milli. Sé litið á 

hækkanir milli ára er hækkun tækna og 

sérmenntaðs fólks mest, eða 7,1%, sem er töluvert 

fyrir ofan meðalhækkun allra, sem var 6,4%. 

Minnsta hækkunin er hjá stjórnendum, 5%. 

Launaþróun í atvinnugreinum 

Sé litið á launabreytingar milli 4. ársfjórðungs 2016 

og þess fyrsta 2017 var hækkunin mest í verslun og 

viðgerðum, 1%, og næstmest í byggingarstarfsemi, 

0,9%. Laun í veitustarfsemi lækkuðu um 1,3% og 

lítilsháttar lækkun átti sér stað í upplýsinga- og 

fjarskiptagreinum. Frekar óvenjulegt er að laun 

lækki beinlínis í einstökum hópum. Sé litið á 

breytingu milli ára var hækkunin mest í fjármála- og 

vátryggingarstarfsemi og í flutningum og geymslu, 

rúmlega 7%. Minnsta árshækkunin var í 

veitustarfsemi, tæp 5%. 

Áframhald kjarasamninga 

Í febrúar var gildistími núgildandi kjarasamninga 

framlengdur um eitt ár. Launahækkun upp á 4,5% 

kom til framkvæmda á almenna markaðnum þann 1. 

maí og gildi samningurinn áfram munu laun hækka 

um 3% þann 1. maí 2018.  

Töluvert er um að samningar losni það sem eftir lifir 

ársins og niðurstaða þeirra mun eflaust ráða miklu 

um hvort kjarasamningar verði framlengdir í 

febrúar 2018.  

Launahækkanir hér á landi hafa á undanförnum 

árum verið mun meiri en í helstu viðskiptalöndum 

okkar og sé mikil styrking krónunnar tekin inn í 

myndina hefur samkeppnisstaða útflutningsgreina 

farið versnandi hvað launakostnað varðar. Það 

skiptir því miklu að horft verði til þessara þátta við 

gerð kjarasamninga á næstu misserum. 

Innihald og form skjals þessa er unnið af starfsmönnum Hagfræðideildar Landsbankans hf. (hagfraedideild @landsbankinn.is) 

og byggist á aðgengilegum opinberum upplýsingum á þeim tíma sem greiningin var unnin. Mat á þeim upplýsingum 

endurspeglar skoðanir starfsmanna Hagfræðideildar Landsbankans á þeim degi þegar greiningin er dagsett, en þær geta breyst 

án fyrirvara.  

Landsbankinn hf. og starfsfólk hans taka ekki ábyrgð á viðskiptum sem byggð eru á þeim upplýsingum og skoðunum sem hér eru 

settar fram, enda eru þær ekki veittar sem persónuleg ráðgjöf fyrir einstök viðskipti.  

Bent skal á að Landsbankinn hf. getur á hverjum tíma haft beinna eða óbeinna hagsmuna að gæta, ýmist sjálfur, dótturfélög 

hans eða fyrir hönd viðskiptamanna, s.s. sem fjárfestir, lánardrottinn eða þjónustuaðili. Greiningar eru engu að síður unnar 

sjálfstætt af Hagfræðideild Landsbankans og innan Landsbankans eru í gildi reglur um aðskilnað starfssviða sem eru 

aðgengilegar á vef bankans. 


